
ANNOTATSIYA

Mazkur maqolada yurtimizda florasida o’suvchi Elaeagnus angustifolia (tor bargli jiyda) o’simligining botanikasi, tarqalishi,
kimyoviy tarkibi va xalq tabobatidagi ahamiyati haqida adabiyotlar tahlili asosida olingan ma’lumotlar yoritilgan.

KIRISH
Dorivor o‘simliklar inson salomatligini saqlash va turli kasalliklarning oldini olish hamda davolashda

qadimdan muhim o‘rin egallab kelmoqda. So‘nggi yillarda biologik faol moddalarga boy o‘simliklarni kimy-
oviy va farmakologik jihatdan chuqur o‘rganishga oid tadqiqotlar ortib bormoqda. Buning asosiy sababi sin-
tetik dori vositalariga nisbatan tabiiy preparatlarning kamroq nojo‘ya ta’sirga ega ekanligi, biologik faolligining
yuqoriligi hamda farmatsevtika sanoati uchun istiqbolli xomashyo manbai hisoblanishidir.

O‘zbekiston florasi dorivor o‘simliklarga nihoyatda boy bo‘lib, ulardan biri Elaeagnus angustifolia L.
(tor bargli jiyda) hisoblanadi.. Jiyda mevasi, bargi, guli va po‘stlog’i flavonoidlar, fenolik birikmalar, vitaminlar,
polisaxaridlar, organik kislotalar, efir moylari va boshqa biologik faol moddalar mavjudligi ilmiy tadqiqotlar
orqali tasdiqlangan. Ushbu birikmalar antioksidant, yallig‘lanishga qarshi, antimikrob, immunomodulyator
va boshqa farmakologik xususiyatlarni namoyon etadi. Bugungi kunda Elaeagnus angustifolia o‘simligining
kimyoviy tarkibi va biologik faolligini o‘rganish, uning xalq tabobatidagi qo‘llanilishini ilmiy asoslash hamda
yangi fitopreparatlar yaratishda foydalanish dolzarb ilmiy yo‘nalishlardan biri hisoblanadi.

Adabiyotlar tahlili. Elaeagnus turkumi 40 ga yaqin turdan iborat bo‘lib, O‘rta yer dengizi hududi,
mo‘tadil va tropik Osiyoda tarqalgan. Bizda asosan elaeagnus angustifolia, elaeagnus orientalis, elaeagnus
argentea kabi bir necha turlari keng tarqalgan. Elaeagnus so’zi yunoncha “elaie” — zaytun va “agnos” — toza,
pok ma’nolaridan kelib chiqqan.

Elaeagnus angustifolia (tor bargli jiyda) – jiydadoshlar oilasiga mansub, balandligi 3-7 metr keladigan
butasimon yoki kichik daraxt. O’simlikning po‘stlog‘i qizg‘ish-jigarrang, tikansiz yoki o‘tkir tikanli (0,7–3 sm)
hisoblanadi. Bargi lansetsimon, cho‘ziq chiziqsimon yoki tuxumsimon uzunligi 2,5–7 sm, barg eni 0,4–1,5 sm,
barg uchlari o‘tkir yoki to‘mtoq. Barg bandi 0,5 sm, plastinkadan 4–5 marta qisqa. Yirik barglari 6,5–10 sm
uzunlikda, 2–4 sm kenglikda. Gullari xushbo‘y hidli, barg qo‘ltig‘ida 1–3 tadan joylashgan. Gul bandi qisqa (2
mm), gulqo‘rg‘oni qo‘ng‘iroqsimon yoki keng qo‘ng‘iroqsimon, yuzasi kumushsimon-oq, zich oq tangachalar
bilan qoplangan, uzunligi 5–6mm, kengligi 2,5–3mm sariq rangli. Changchilari 4 ta, qisqa ipli. Mevasi cho‘ziq
yoki tuxumsimon, ba’zan tor silindrsimon hamda ikkala tomondan o‘tkir yoki to‘mtoq. Asosan aprel va may

oylarida gullab, sentyabr-oktyabr oylarida mevasi pishadi. O’simlik asosan daryo, dengiz va ko‘l bo‘ylarida,
cho‘l daryolari vodiylarida, o‘rmonlarda, sho‘rxok yerlarda, qumli hududlarda o’sadi. Yuqori Volga, Volga-
Don, Qora dengiz bo‘yi, Kavkaz, G‘arbiy Sibir, Markaziy Osiyo: Aral-Kaspiy, Qizilqum, Qoraqum, Sirdaryo,
Pomir-Olay uchraydi. Ushbu tur ayrim davlatlarda invaziv tur sifatida uchraydi. [1.2.3]

Tor bargli jiyda mevasi tarkibida 40–65% gacha qand moddalar mavjud bo‘lib, ularning asosiy qis-
mini taxminan 20% glyukoza va 10% dan ortiq fruktoza tashkil qiladi. Shuningdek, meva tarkibida 11% oqsil,
40% gacha erkin hamda bog‘langan taninlar, rang hosil qiluvchi moddalar, kletchatka, yog‘lar, oshlovchi birik-
malar va turli organik kislotalar aniqlangan. Barglari tarkibida 0,1–0,3%miqdorda askorbin kislotasi, oshlovchi
va rang beruvchi moddalar, polisaxaridlar, aminokislotalar, flavonoidlar, kumarinlar hamda turli vitaminlar
mavjudligi aniqlangan. Meva eti tarkibida esa kaliy va fosfor tuzlari bilan birga B1, B2, PP va E vitaminlari
uchraydi [4.5]. O‘simlik gullaridan ajratilgan efir moylari tarkibida etilsinnamat (60%) asosiy ulushni egallab,
undan tashqari geksagidrofarnezil atseton (9,99%), palmitin kislotasi (5,20%) va fitol (3,29%) ham aniqlangan.
Bargidagi efir moylarida esa etilsinnamat (37,27%), fitol (12,08%) va Z-3-geksenilbenzoat (7,65%) yetakchi
komponentlar sifatida qayd etilgan. Elaeagnus angustifolia tarkibida uchrovchi ko’plab organik birikmalardan
DL-α-tokoferol (39,6325%), stigmasterol (17,1564%) hamda oktakozan (9,8456%) nisbatan yuqori miqdorda
uchrashi kuzatilgan [6].

Elaeagnus angustifolia o’simligi qadimdan xalq tabobati ko’plab kasalliklarni davolashda foydalanib
kelinadi. Abu Ali Ibn Sino qonni tozalash, ich ketish, ruhni tetik qilish, ishtaha ochishda jiydadan keng
foydalangan. Jiyda mevasi servitamin bo’lganligi tufayli ilmiy meditsinada kamqonlik, teri qazg’oqlanishi,
bo’y o’smasligida, organizmda tuz-suv balansini saqlashda, fikrlash qobiliyatini oshirishda va yurak faoliyatini
kuchaytirish maqsadida iste’mol qilish tavsiya etilgan. Shuningdek, xalq tabobatida jiyda mevasining xususiyat-
laridan yana biri bolalarda uchraydigan ich ketish kasalligiga qarshi yaxshi davo hisoblangan. Uning damlamasi
nafas yo’llari shamollaganda, oshqozon-ichak va radikulit kasalliklarini davolashda foyda beradi [7.8.9.10].
O’simlikning yangi barglari revmatizm, podagra, radikulit, yallig’lanishni va tez davolanishni yengillashtirish
uchun yiringli yaralarga qo’llaniladi. Maydalangan so’rg’ich mevalari va barglari gemoroy uchun yaxshi vosi-
tadir. Meva qobiqning damlamasi qon ketishini to’xtatish, bezgak va gipertenziya uchun sharbatlari samarali
bo’ladi. Terapevtik maqsadlarda barglar, mevalar, gullar ishlatiladi [11.12].

Elaeagnus angustifolia tarkibida flavonoidlar, fenolik birikmalar hamda C va E vitaminlari kabi kuchli
antioksidant moddalar mavjud. Bundan tashqari, o‘simlik ekstraktlari yallig‘lanishga qarshi xususiyatlarga ega
bo‘lib artrit, saratonga qarshi ta’siri, ovqat hazm qilishni qo‘llab-quvvatlashi, yurak-qon tomir tizimini himoya
qilishi hamda immunitetni kuchaytirishi kabi ko‘plab kasalliklarga davo sifatida foydalanish xususiyatlari qayd
etilgan. Elaeagnus angustifolia kuyishlar, nevrasteniya, ginekologik ajralmalar hamda oshqozon bilan bog‘liq
kasalliklarni davolashda ham qo‘llanadi. Barglari esa yara bitishini tezlashtirish, kollagen hosil bo‘lishini
rag‘batlantirish, immun tizimini qo‘llab-quvvatlash va antimikrob ta’sir ko‘rsatish xususiyatiga ega [13.14.15].
Tor bargli jiyda mevasi, bargi va gullari isitmani tushiruvchi, siydik haydovchi, yallig‘lanishga qarshi, astma,
diareya, isitma, meteorizm, qusishni to’xtatuvchi sariqlik, ko‘ngil aynishi, qoqshol, siydik chiqarish yo‘llari
kasalliklari, og‘riq qoldiruvchi va mikroblarga qarshi ta’siri tufayli an’anaviy tibbiyotda qo’llaniladi. Yana
bir tadqiqotda ushbu o‘simlik organlaridan olingan ekstraktlar zamburug‘larga va bakteriyalarga qarshi faol-
lik ko‘rsatishi aniqlangan [16.17.21.22]. Jiyda mevasidan olinadigan pshiatin preparati tibbiyotda meda-ichak
kasalliklarini davolashda, og’iz bo’shligi yallig’langanda foydalaniladi [18].

Yaqin sharq mamlakatlarida elaeagnus angustifolia gullari “Zhourat” kabi o‘simlik choylariga qo’shilib
tinchlantiruvchi, ovqat hazm qilishni yaxshilovchi va balg‘am ko‘chiruvchi vosita sifatida iste’mol qilinadi [19].

M.H.Nasrabadi va uning hamkasblari (2021) tomonidan jiyda o’simligining butun meva po’sti va
urug’idan tayyorlangan o’simlik ekstraktlari sichqonlarda o’tkazilgan osteoartrit kasalligiga qarshi kversitin
bilan birgalikda ibuprofindan ko’ra samarali ta’sir qilganligi aniqlangan.[20].

XULOSA
Adabiyotlar tahliliElaeagnus angustifolia L. biologik faol moddalarga boy va istiqbolli dorivor o‘simlik

ekanligini ko‘rsatadi. Uning tarkibidagi flavonoidlar, fenolik birikmalar, vitaminlar, efir moylari hamda boshqa

biologik faol komponentlar antioksidant, yallig‘lanishga qarshi, antimikrob va yara bitkazuvchi xususiyatlarni
namoyon etadi. Ilmiy tadqiqotlar va xalq tabobati tajribasi ushbu o‘simlikning turli kasalliklarni davolashdagi
terapevtik salohiyatini tasdiqlaydi. Kelgusida uning kimyoviy tarkibini chuqur o‘rganish, farmakologik ta'sir
mexanizmlarini aniqlash hamda samarali fitopreparatlar yaratish bo‘yicha ilmiy izlanishlarni kengaytirish
muhim ahamiyat kasb etadi.

